
				Prawfddarllenwyd y dudalen hon


Fwyneiddiawl gyfanneddu—mewn tangnef,

Yn Mrynygwin haddef, a mawr gynhyddu.


Dedwyddwch hyd eu dyddiau—a gaffont,
Heb gyffwrdd â drygau;
Boed hir oes ddiloes i'r ddau,
A'u hil yn fyrdd o'u holau.


Gwedi hir oesi'n rasawl—a gorfod
Eu gyrfa ddaearawl,
Duw mad i goethwlad y gwawl
A'u dygo'n gadwedigawl.







YSGOL FRUTANAIDD DOLGELLAU






HAWDDAMAWR glodfawr ddydd glân—a gorwych,
Sy'n gwawrio mor seirian,
Digolliant y dwg allan
Fâd wych les i'r holl fyd achlan.


Gwawl araul, bri gloew euraidd—eresgoeth,
Yr Ysgol Frutanaidd,

A welir yn rheolaidd ardderchog,

Yw ei dull enwog, da, a dillynaidd.


Wele ddwys godiad i hylaw ddysgeidiaeth

Bair uthr iawn oddeg i bur athronyddiaeth,

A da arwyddair o da daearyddiaeth,

Ar hynt eirioes, a llwyddfawr ei hanturiaeth,

Hi fyn aur dilyn o hen fwnau'r dalaeth,

A rhiaidd iawn wed'yn y rhydd hi'n odiaeth 

Gampus gyf'rwyddyd o gwmpas gwefryddiaeth;

Gwersi a rodda i garwyr seryddiaeth;

